
SA VANIDADE DOMADA

Cando in s'edade de fagher s'amore
Giovane e bella in sos vint 'annos fìas,
Forsis in coro tou sognaias
Calchi monarca, principe o signore.

De sos chi t 'istiman cun veru ardore
Ti nde faghias beffe e ti ridias,
E mancu... pe in terra nonponias,
Superba e vanitosa de s'onore.

Como, bestida 'e saccu, invec 'è rasu,
Andas pedinde unu bicculu 'epane,
E forma de arpia has solamente ;

E in brazzos ti rendes, impudente,
D'ogni runzosu, vile, infìmu cane,
Pro duas unzas de tabaccu 'e nasu.

TANDA E SERRA

Tanda, cando cun Tanda est cunbinadu,
e Tanda I 'hat a Tanda fattu gherra,
Tanda, cun Tanda, hat postu s'arma in terra,
e Tanda, a Tanda, non I 'hat pius seccadu.

Tanda, a Tanda, l'hat, anzis, veneradu,
si Tanda istadu est de Tanda una perra,
e non faghe ' che Serra contr 'a Serra,
ca Serra, contr 'a Tanda, est ostinadu.

Serra, contras a Tanda, tenet boria,
ma Tanda, a Serra podet perdonare,
ca Serra, contr 'a Tanda, est 'unu mitu.

Si Tanda esserat che Serra eruditu,
Tanda cun Serra sighiat a gherrare,
e Tanda a Serra daiat sa vittoria

OTTAVA DIFFICILE

Usa sa musa infusa de Aretusa,
Profusa e inclusa in Ichnusa appena,
Cun vena e lena serena e conclusa,
Sena iscusa, che sirena amena.
Frena e ricusa ogn 'iscena de pena
De ottusa cantilena piena 'e rusa.
Gusta custa robusta e giusta rima,
Fatta adatta in esatta intatta lima.

